
ᐄ, ᐃᕐᓂᕋ, ᐃᕐᓂᑯᓗᒐ, 
ᖃᓄᓕᒫᖅ ᓇᒡᓕᒋᒋᒃᑭᑦ.

ᐊᓈᓇ,ᓇᒡᓕᒋᕕᖖᒐ? 

ᓲᕐᓗ ᖃᓄᖅ ᐊᓈᓇ? ᑭᓱᑦ ᐅᕙᓐᓂᒃ ᓇᒡᓕᒍᓲᑎᒋᕕᒋᑦ? 

ᓴᖖᒋᓃᑦ ᓂᑲᒍᓱᓲᖑᓃᑦ, ᐃᕐᓂᖅ.

ᖃᓄᖅᑕᐅᖅ, ᐊᓈᓇ?

ᓇᒡᓕᒋᔭᕋ ᓴᖖᒋᓃᑦ ᐃᖅᑲᐃᓯᒋᕙᒃᑲᒃᑯ ᓇᓅᑉ 
ᐊᓈᓇᖓᓄᑦ ᐊᔾᔭᖅᓯᑎᓪᓗᒍ ᐊᑎᖅᑕᖓᓂᒃ ᓂᒡᓚᓱᒃᑐᐊᓗᒃᑯᑦ 

ᐅᑭᐅᖅᑕᖅᑑᑉ ᐃᒪᖓᒍᑦ. ᓴᖖᒋᓃᑦ ᐊᔾᔪᒥᓇᖅᑐᖅ, 
ᑕᑯᔪᓐᓇᖅᐸᒃᑕᖓ ᐅᓪᓗᐃᑦ ᐃᓚᖓᓐᓂ ᐃᓐᓇᕈᓛᕐᓃᑦ. 

ᖃᓄᐃᒻᒪᑦ ᓂᑲᒍᓱᖕᓂᕋ ᓇᓕᒋᕕᐅᒃ, ᐊᓈᓇ?

ᐃᕐᓂᕋ, ᐃᕐᓂᑯᓗᒐ. ᓂᑲᒍᓱᖕᓃᑦ ᐃᖅᑲᐃᓯᒋᔭᕋ ᐊᕿᑦᑐᒥᒃ, 
ᑲᖒᔭᕐᒥᒃ ᑎᒃᑕᐅᕋᖅᑐᒥᒃ ᑎᐱᑦᑎᐊᕆᒃᑐᒥᒃ, ᐊᓄᕋᔮᖅᑐᒥᒃ, ᓄᓇᒥ 

ᓯᐊᒻᒪᖓᓪᓗᑎᒃ ᓂᕈᒥᒃᑐᑎᒃ ᓱᓗᑎᑐᑦ.

ᓂᑲᒍᓱᖕᓃᑦ ᐸᖅᑭᑦᑎᐊᖅᑐᖅ, ᓲᕐᓗ ᐅᖅᑰᓂᖓᑐᑦ ᖁᓪᓕᐅᑉ 
ᐃᓯᐅᕆᓛᒃᑑᑉ ᐃᒡᓘᑉ ᐊᐳᑎᒥᒃ ᐊᕙᓗᓕᐅᑉ ᐃᓕᐊᓂ.

ᐊᓈᓇ, ᑭᓱᒃᑲᓐᓂᕐᓄᑦ ᓇᒡᓕᒋᕕᖖᒐ?

ᓇᒡᓕᒋᔭᒃᑲ ᓴᓇᒻᒪᑎᑦ. ᓄᓇᕐᔪᐊᕐᒧᑦ ᓴᖅᑮᒻᒪᑦ ᑭᓇᐅᓂᕐᓂᒃ. 
ᐅᓂᒃᑳᖃᕐᒪᑕ ᓯᕗᓕᑦᑎᓐᓂᒃ, ᐃᕝᕕᑦ, ᐊᒻᒪ ᐅᕙᖓ, 
ᐃᓅᓚᐅᖅᑐᑦ ᐊᓐᓇᐅᒪᓪᓗᑎᒃ ᐃᓅᓚᐅᔾᔮᑎᓐᓇᓄᒃ.

ᐊᒥᓱᒃᑲᓐᓂᐊᓗᖕᓂᒃ ᓇᒡᓕᒋᔾᔪᑎᖃᖅᐳᖓ ᐃᓕᖕᓄᑦ, ᐃᕐᓂᖅ.

 ᓲᕐᓗ ᖃᓄᖅ, ᐊᓈᓇ? ᑭᓱᒃᑲᓐᓂᕐᓄᑦ ᓇᒡᓕᒋᕕᖖᒐ?

ᓇᒡᓕᒋᔭᕋ ᐅᒃᐱᕆᔭᒃᓴᐅᓃᑦ. ᐱᖏᒐᖕᓇᖖᒋᑦᑐᖅ, ᓲᕐᓗ 
ᐃᖕᓃᒃ ᒪᕐᕉᒃ ᒧᒥᖃᑎᒌᒃᑐᑐᑦ ᐃᑯᐊᓪᓚᐃᓇᓱᒃᑐᑎᑐᑦ 

ᐅᖅᑰᓂᐊᕋᓐᓄᑦ ᐅᓐᓄᒃᑯᑦ. 

ᓇᒡᓕᒋᔭᕋ ᓇᒡᓕᒍᓱᒍᓐᓇᕐᓃᑦ. ᓴᐃᓪᓕᓇᖅᑐᖅ, ᓲᕐᓗ 
ᐅᖃᓗᕋᐅᔭᕐᕙᓗᒃᑐᖅ ᐊᒪᐅᓕᒑᖅ ᖁᕕᐊᓱᒃᑎᐊᖅᑐᓂ 

ᑐᓴᕐᓂᖅᑐᓂ ᐃᖖᒋᖅᑐᖅ ᐅᐱᕐᖔᒃᑯᑦ. 

ᓇᒡᓕᒋᔭᕋ ᓯᓚᑐᓃᑦ. ᐆᒻᒪᕆᒃᓯᓇᖅᑐᖅ, ᓲᕐᓗ 
ᐃᒥᑯᑖᖕᓂᖅᑎᑐᑦ ᓴᓗᐊᕈᓐᓃᕐᓗᓂ ᓂᓚᓪᓛᔪᖅᑐᑦ-

ᓂᒡᓕᓇᖅᑐᒥ ᑰᖕᒥ ᐊᖑᓇᓱᑯᑖᓚᐅᕐᓗᓂ ᐅᑭᐊᒃᓵᒃᑯᑦ.



ᐃᕐᓂᖅ, ᖃᐅᔨᒪᕕᑦ ᖃᓄᑎᒋ ᓇᒡᓕᒋᒻᒪᖔᒃᑭᑦ? ᕿᓚᖕᒧᑦ 
ᑕᑯᓴᕌᖓᒪ, ᐅᓪᓗᕆᐊᑦ ᓈᓴᕋᓱᒃᑐᒋᑦ, ᑭᓯᐊᓂ ᐊᔪᖅᑐᖓ, 
ᓲᖃᐃᒻᒪ ᐃᓱᖃᖏᒻᒪᑕ ᐅᓪᓗᕆᐊᑦ ᐊᒥᓲᓂᖏᑦ ᕿᓚᖕᒥ.

ᑕᐃᒫᑎᒋ ᓇᒡᓕᒋᑎᒋᒋᒃᑭᑦ, ᐃᕐᓂᕋ, ᐃᖕᓂᑯᓗᒐ,  
ᐃᕐᓂᑦᑎᐊᕙᑯᓗᒐ. ᓇᒡᓕᖕᓂᕋ ᐃᓕᖕᓄᑦ ᐃᓱᖃᖖᒋᓚᖅ, ᐃᕐᓂᖅ.

ᓈᑎᐊ ᓴᒻᒧᖅᑐᖅ ᐃᓄᒃ ᑎᑎᕋᖅᑎ ᐃᓕᓐᓂᐊᖅᑎᑦᑎᔨ 

ᑲᖏᖅᖠᓂᕐᒥᐅᑕᒃᓴᔭᖅ, ᓄᓇᕗᒻᒥ. ᓇᑎᐊ ᐊᒃᓱᕈᐊᖃᖅᑐᓂ ᐃᓄᐃᑦ 

ᐃᓕᖅᑯᓯᖏᓐᓂᒃ ᔭᒐᐃᔾᔭᐃᖅᓯᓯᒪᕗᖅ ᐊᒻᒪ ᐃᓄᒃᑎᑐᑦ ᐅᖃᐅᓯᕐᒥᒃ 

ᖁᕕᐊᒋᔭᐅᓗᑎᒃ ᐅᖃᓪᓚᒃᑕᐅᖃᑦᑕᓛᕐᒪᑕ ᓯᕗᓂᒃᓴᑦᑎᓐᓄᑦ. ᓈᑎᐊ, 

ᐃᓚᔮᖏᓪᓗ ᒫᓐᓇ ᐃᖃᓗᖕᒥᐅᑕᐅᔪᖅ, ᓄᓇᕗᒻᒥ.

ᓲᓕᓐ ᐹᖕ ᓲᓕᓐ ᐹᖕ ᑎᑎᖅᑐᒐᖅᑎᐅᔪᖅ ᑯᐊᓚ ᓚᒻᐴᕐᒥ, ᒪᓚᐃᓴᒥ, 

ᐃᓚᔮᖏᓪᓗ. ᐃᒥᕐᒧᑦ ᐊᒥᐊᕆᓲᖅ ᐊᒥᐊᕆᔾᔪᓯᑐᖃᕐᒥᒃ ᐊᒻᒪ ᖃᕋᓴᐅᔭᒃᑰᖅᑐᓂᒃ 

ᐊᑐᖅᑐᓂ ᑎᑎᖅᑐᒐᓕᕌᖓᑦ. ᓲᓕᓐ ᐅᖃᓕᒫᒐᕐᓂᒃ ᐱᓕᕆᐊᖃᖃᑦᑕᖅᓯᒪᔪᖅ, 

ᐊᑭᓐᓇᕐᒥᐅᑕᓂᒃ, ᐃᒃᐱᖕᓇᖅᑐᓂᒡᓗ ᑕᑯᒥᓇᖅᑐᓕᐅᓕᕌᖓᑦ. ᓂᕆᐅᒃᐳᕐᓕ  

ᑕᑯᒥᓇᖅᑐᓕᐊᖏᑦ ᖁᕕᐊᓱᒍᑕᐅᕙᖁᓪᓗᓂᒋᑦ ᓄᓇᕐᔪᐊᕐᒥ, 

ᑲᔪᖏᖅᓴᐃᔾᔪᑕᐅᓪᓗᑎᒃ ᐊᔾᔪᒥᒋᔭᐅᓗᑎᒡᓗ.

